
O’ZBEKISTONDA TA’LIM SOHASIDAGI 
ISLOHOTLAR: INKLYUZIV TA’LIM 

Tojikarimova Moxira Anvarjon qizi1 

1Qo’qon Unversiteti Boshlang’ich ta’lim yo’nalishi  
moxiratojikarimova660@gmail.com 

Annotatsiya Maqolada o’zbekiston ta’lim sohasidagi islohotlar: inklyuziv 
ta’limni yuksaltirish masalalari, inklyuziv ta’limdagi bolalarga yaratilayotgan 
sharoitlar, 2020-2025-yillarda xalq ta’limi tizimida inklyuziv ta’limni rivojlantirish 
konsepsiyasining pedagogik mohiyati tahlil qilingan. 

Kalit so’zlar: ta’lim, ta’lim shakllari, jamg’arma inklyuziv ta’lim, UNICEF, 
pedagogik tahlil, metod, ijtimoiy siyosat. 

Kirish. Turli xildagi sabablarga ko’ra ruhan yoki jismonan nuqsonli bo’lib 
qolgan bolalarni jamiyatdan alohida e’tiborsiz holda tashlab qo’yib bo’lmaydi. 
Bunday bolalar nuqsonliligi sababli imkoniyatlari cheklanib qolgan. 
Imkoniyatlarining chegaralanib qolganligi oqibatida korrksion yordamga muhtoj. 
Shuning uchun ham bu vazifalarni to’laqonli amalga oshirish maxsus yordamga 
muhtoj bo’lgan bolalarni huquqlarini qo’llab-quvvatlab, ularni joriy etish maqsadida 
jahon miqiyosida “Inklyuziv ta’lim” siyosat darajasiga ko’tarilib xalqaro huquq 
normalari, jumladan, BMT ning 1989-yilgi “Bolalar huquqlari to’g’risida 
Konvensiya”si, Dakar Deklaratsiyasi, Salamanka bayonoti va Ish rejasi (1994-yil) 
kabilarda o’z aksini topgan. Biroq juda ko’p hollarda maxsus yordamga muhtoj 
bolalar ta’limdan chetda qolib ketmoqdalar. Bunga asosiy sababalar birinchi 
navbatda ota-onalarning farzandiga boְ’lgan e’tiborining sustligi bo’lsa, keyingi 
galda bu bolani o’qitish uchun ta’lim muassasalarining o’sha hududda yo’qligi yoki 
juda uzoqda joylashganligidir. Mana shunday hol maxsus yordamga muhtoj bola 
uchun juda ayanchli holdir. Chunki bu bolada mavjud nuqson tufayli uning 
imkoniyatlari chegaralanib qolgan, ma’lumki bola ta’lim-tarbiya olmasa va undagi 
nuqsonni tuzatish ishlari olib borilmasa, nuqson darajasi yanada og’irlashadi, 
ikkilamchi nuqsonlar kelib chiqadi va uning o’z o’ziga xizmat qilish malakalri 
shakllanmay qoladi. Ijtimoiy hayotga moslashishi qiyinlashadi. Bir so’z bilan 
aytganda u “nogiron” bo’lib qolaveradi. O’z navbatida jamiyatda nogironlarning 
ko’payishi shu jamiyat taraqqiyotini orqaga tortadi. Mana shunday oqibatlarga olib 
kelmasligi, maxsus yordamga muhtoj bo’lagan bolalarning haq-huquqlarini 
to’laligicha ta’minlash maqsadida ham inklyuziv ta’limni joriy etish masalalari keng 
tus olmoqda. 

Shu borasida bolalarning huquqini himoya qilish va ular ham qolgan bolalar 
kabi o’qiy olishini taminlash maqsadida Bosh Qomusimizning 41-moddasi hamda 
Yangi tahrirdagi “Ta’lim to’g’risida”gi qonun (2020-yil 23-sentyabr) 5-moddasi 
qoidalariga asosan ta’lim olishda barcha teng huquqlidir. Bu qonun inklyuziv 
(uyg’unlashgan) ta’lim tushunchasi kiritilganligi bilan ham avvalgi tahriridan 
farqlanib turadi va buqonunga muvofiq Inklyuziv ta’lim sohasidagi vakolatli o’rgan 

etib Vazirlar Mahkamasi belgilangan. Shu nuqtai nazardan mamlakatimizda 
ta’limning inklyuziv shaklini ham birdek rivojlantirish muhim ahamiyatga ega. 

Asosiy qism. Inklyuziv termini inglizcha-uyg’unlashish, hamkorlikdagi 
ta’lim ma’nosini berib, butun dunyo hamjamiyati tomonidan eng insonparvar va eng 
samarali ta’lim sifatida tan olingan. Inklyuziv ta’lim - barcha o’quvchilar uchun 
maxsus ta’lim ehtiyojlari va individual imkoniyatlarning farqliligini inobatga olgan 
holda ta’lim muassasalarida ilm olishda teng huquqlilikni ta’minlashdir. Ayni damda 
barcha mamlakatlarda ham inklyuziv ta’limni tan olish faqatgina qonun chiqarish 
bilangina bog’liq bo’lmaydi. Diskriminatsiya (odamlarni ajratish) va ijtimoiy 
noto’g’ri fikrlashga qarshi kurashish eng muhim narsadir. Ya’ni inklyuziv ta’limni 
e’tirof etgan holda, aholi o’rtasida targ’ibat-tashviqot ishlarini olib borish eng 
birinchi galdagi masaladir. 1990-yildan buyon maxsus ehtiyojli bolalarni 
umumta’lim muassasalari tizimida o’qitish borasida bir qancha jahon miqyosida 
deklaratsiya va qarorlar qabul qilindi. Ularni jahonning ko’plab davlatlari e’tirof 
etdilar. 2006-yilda BMTning “Nogironlar huquqlari to’g’risida”gi Konvensiyasi 
(UNCPRD) qabul qilindi. 2009-yil 27-fevralda bu hujjat mamlaktimiz tomonidan 
ratifikatsiya qilingan. Ushbu Konvensiyaning 24-moddasida: “Ishtirok etuvchi 
davlatlar nogironlarning ta’lim olish huquqini e’tirof etadilar. Ishtirok etuvchi 
davlatlar ushbu huquqni kamsitmasdan va imkoniyatlar tengligi asosida amalga 
oshirish maqsadlarida barcha darajalarda inklyuziv ta’limni va butun umri davomida 
oqitilishlarini ta’minlaydi”, deb belgilangan. 

O’zbekiston Respublikasida nogiron bolalar bilan bog’liq tahlil va dastlabki 
baholash ishlari 1966-yilda boshlangan. 1996-yilning noyabr oyida YUNESKO 
ishlari bo’yicha O’zbekiston Milliy komissiyasi tashabbusi asosida Toshkentda 
“Maxsus ta’lim sohasida inklyuziv usullar” movzusida milliy o’quv dastur 
muvaffaqiyatli amalga oshirilgan. 1998 yilning oktyabr oyida Buxoro shahrida 
ushbu mavzu bo’yicha mintaqaviy anjuman tashkil etilgan edi. Mazkur anjuman 
YUNESKO, YUNISEF (BMTning bolalar jamg’armasi), Butunjahon sog’liqni 
saqlash tashkiloti va Xalqaro mehnat tashkiloti bilan hamkorlikda amalga oshirilgan. 
Ushbu tadbirlar natijasida 2001-yilda O’zbekiston Xalq ta’limi vazirligi qoshida 
Inklyuziv ta’lim bo’yicha manba markazi tashkil etildi. Hozirgi kunga qadar ushbu 
markaz tomonidan bir necha o’quv seminarlari o’tkazildi. 

“O’zbekistonda alohida ehtiyojli bolalar uchun inklyuziv ta’lim” loyihasi 
2014-yildan buyon hozirga qadar amalga oshirilib, uning doirasida alohida ehtiyojli 
900 dan ortiq o’g’il-qiz maktablar, maktabgacha ta’lim maskanlarida umumiy 
ta’limga jalb etildi. Tibbiy, psixologik va pedagogik komissiya a’zolari hamda 
pedagog xodimlar ta’lim sohasida inklyuziv xizmat ko’rsatish bo’yicha o’qitildi. 
Yurtimizning turli hududlarida beshta pilot resurs markazlari tashkil etilib, ularda 
alohida ehtiyojli bolalar, ularning ota-onalari, ekspertlar uchun o’quv-uslubiy, 
huquqiy, maslahat ko’magi ko’rsatildi. “Inklyuziv ta’lim asoslari”, “Alohida ehtiyoji 
bo’lgan bolalar umumiy ta’limda”, “Inklyuziv maktabni tashkil etish” nomli o’quv 
modullarining yaratilgani, bu yo’nalishda ta’lim jarayonini yanada 
takomillashtirish, pedagog xodimlarning kasb mahoratini oshirish imkonini berdi. 
Jismoniy imkoniyati cheklanganligi oqibatida inklyuziv ta’limga ehtiyoji bo’lgan 
bolalarni qo’llab-quvvatlash, ularning ijtimoiylashuvi uchun zarur shart-sharoitlar 

va mexanizmlarni ishlab chiqish hamda amaliyotga joriy qilish mamlakatning o’z 
fuqarolari oldidagi ma’naviy funksiyasi hisoblanadi. 

O’zbekiston Respublikasi Prezidentining 2020-yil 13-oktyabrdagi “Alohida 
ta’lim ehtiyojlari bo’lgan bolalarga ta’lim-tarbiya berish tizimini yanada 
takomillashtirish chora-tadbirlari to’g’risida”gi PQ-4860-sonli qarori asosida 2020-
2025-yillarda Xalq ta’limi tizimida inklyuziv ta’limni rivojlantirish Konsepsiyasi 
tasdiqlandi. Konsepsiya doirasida belgilangan vazifalarni bajarish orqali quyidagi 
natijalar kutilmoqda:  

 Alohida ta’lim ehtiyojlari bo’lgan shaxslarning rivojlanishi, 
reabilitatsiyasi, jamiyatga integratsiyalashuvida inklyuziv ta’limning strategik omil 
sifatidagi roli tasdiqlanadi; 

 Alohida ta’lim ehtiyojlari bo’lgan bolalarning ta’limiy muhiti yaxlitligi 
mustahkamlanadi, ularning jamiyatga integratsiyasi uchun zarur sharoitlar 
ta’minlanadi; 

 Davlat, jamiyat, shaxsning inklyuziv ta’lim sohasidagi manfaatlarini 
muvofiqlashtirish mexanizmlari yaratiladi; 

 Inklyuziv ta’lim tizimining umumiy qulayligi, uzluksizligi, ta’lim sifati, 
shuningdek o’quvchilarning rivojlanish darajasi, xususiyatlariga moslashuvchanligi 
va variativligiga erishiladi; 

 Inklyuziv ta’lim sohasidagi xalqaro munosabatlar doirasida o’zaro 
hamkorlik aloqalari mustahkamlanadi; 

 O’quvchilar ta’limiy ehtiyojlarning o’ziga xosligini inobatga olgan holda 
sifatli ta’lim olishi uchun ular davlat tomonidan qo’llab-quvvatlanadi; 

 Inklyuziv ta’limni bosqichma-bosqich joriy etish orqali alohida ta’lim 
ehtiyojlari bo’lgan bolalar uchun ixtisoslashtirilgan ta’lim muassasalari 
optimallashtiriladi, ularda ta’lim olayotgan o’quvchilarning teng huquqli jamiyat 
a’zosi sifatida umumta’lim muassasalarida bilim olishi ta’minlanadi; pedagogik 
yo’nalishdagi oliy ta’lim muassasalarida inklyuziv ta’lim dasturlari asosida kadrlar 
tayyorlash yo’lga qo’yiladi; 

 Inklyuziv ta’lim muassasalarining moddiy-texnik bazasi yaxshilanadi; 
inklyuziv ta’lim muassasalarining Internet tarmog’iga to’liq ulanishi ta’minlanadi; 
inklyuziv ta’lim muassasalarida o’quvchilarni qabul qilish va boshqa ta’lim 
muassasalariga o’tkazish uchun davlat xizmatlarini ko’rsatish mexanizmi joriy 
etiladi.  

Xulosa. Xulosa qilib aytganda Inklyuziv ta’limning mohiyati shundan 
iboratki, ruhiy yoki jismoniy rivojlanishda orqada qolganligi sababli maxsus 
yordamga muhtoj bo’lgan bolalardan “nogiron” degan tamg’ani olib tashlab, normal 
rivojlanishdagi bolalar bilan birga teng huquqlililikni ta’minlash, jamiyatga 
to֥’laqonli, erta moslashtirish, mavjud imkoniyatlaridan foydalana olishlarini 
ta’minlash maqsadida umumta’lim maktablari tizimida o’qitishdan iborat. Inklyuziv 
ta’lim nogironlarning ijtimoiy tengdoshlari bilan bir qatorda ta’lim olishini 
ta’minlaydi, muntazam maktablarga qabul qilishini nazarda tutadi. O’ta murakkab 
nuqsonli bolalar ayrim hollarda maxsus maktablar va maxsus reabilitasiya 
markazlari yoki muntazam maktablar qoshidagi maxsus sinflarda korreksion 

dasturlar yordamida ta’lim oladilar. Ushbu maktablarda ta’lim ta’minoti albatta 
bolaning zaruriyatni e’tiborga olgan holda amalga oshirish ko’zda tutilishi lozim. 

